
Parte da proba de acceso substitutiva do bacharelato para as ensinan-
zas artísticas/deportivas

Materia: Lingua Galega e Literatura
Grao SUPERIOR Data DNI/NIF

Alumno/a

Cualificación

INSTRUCIÓNS

Formato

A proba consta de dúas partes, cun total de trece preguntas, distribuídas da seguinte maneira:

 Primeira parte. Consta de doce preguntas con tres posibles respostas das que só unha é correcta.  
Organízanse en tres bloques: bloque A, composto por tres preguntas relacionadas coa lectura 
comprensiva  dun  texto;  bloque  B,  composto  por  catro  preguntas  referidas  a  coñecementos 
lingüísticos; e bloque C, composto por cinco preguntas, das cales tres están referidas a aspectos 
literarios e dúas ao grupo de contidos curriculares de “Lingua e sociedade”.

 Segunda parte.  Consta dunha única cuestión que require a elaboración dun texto escrito por 
parte das persoas candidatas.

Puntuación

Total: 10 puntos.

Valorarase con 0,5  puntos cada resposta correcta da primeira parte da proba,  até un máximo de 6 
puntos. Non haberá penalización en caso de erro. A pregunta de produción textual da segunda parte  
estará valorada cun máximo de 4 puntos.

Duración

A proba terá unha duración de 60 minutos (1 hora).

Procedemento

As respostas ás cuestións tipo test indicaranse debidamente na táboa final de respostas.

Materiais ou instrumentos que se poden empregar durante a proba

Só se poderá utilizar bolígrafo con tinta negra ou azul.

Advertencia para o alumnado

Está prohibido usar material adicional para a realización da proba. O incumprimento desta norma será 
motivo de expulsión da persoa candidata e obterá unha cualificación de cero puntos.

Parte 1

Texto

O estándar prosódico

Habitualmente, ao escoitarmos falar de estándar oral, pensamos sobre todo na axeitada pronuncia e 
asignación de vogais abertas e pechadas, na correcta realización de determinados sons (xeralmente, os 
que  non  existen  en  castelán)  etc.,  pero  sen  dúbida  tamén  se  nos  veñen  á  cabeza  certos  aspectos 
prosódicos, como a entoación. […] Teño escoitado en non poucas ocasións a moita xente, recoñezo que do 
medio  académico,  queixarse  da  entoación  dos  locutores  da  televisión  e  definila  mesmo como unha 
“copia do castelán”. Moitos dos profesionais que traballan nos denominados gabinetes de normalización 
en medios de comunicación audiovisual teñen exposto a necesidade de contar cunhas pautas que lles 
axuden a depurar esas entoacións.

Esta necesidade non se resolve simplemente acudindo aos patróns ou modelos que atopamos na fala 
corrente ou popular: é un contexto distinto que require un modelo entoativo tamén distinto. Non quero 
dicir con isto que deba estar necesariamente afastado da realidade lingüística cotiá, nin moito menos que 
teña que ser unha copia do modelo doutra lingua (portugués ou castelán). Creo que estamos ante un  
aspecto do estándar que se debe ir configurando co uso e que son os propios profesionais os que teñen a  
maior parte do traballo.

Elisa Fernández Rei, O estándar prosódico.

Indique a resposta correcta

A/ Comprensión escrita

1. Cal é a tese que defende a autora do texto?

a) Que o estándar do galego ten unha correcta entoación oral en todos os ámbitos.

b) Que os profesionais deben traballar na procura dunha entoación propia do galego nos medios de 
comunicación audiovisual.

c) Que a entoación do galego estándar debe ser unha copia da do castelán ou do portugués.

2. Cal é a intención comunicativa predominante neste texto?

a) Enganar o lector sobre o punto de vista que se ten sobre o tema.

b) Informar sobre unha realidade de xeito obxectivo, claro e argumentado.

c) Demostrar, de xeito subxectivo, que a realidade está sendo manipulada.

3. Con que outros aspectos do estándar se compara a correcta entoación?

a) Coa axeitada pronuncia dos sons propios do galego e a correcta asignación do timbre das vogais.

b) Coa axeitada corrección morfolóxica e léxica.

c) Coa axeitada corrección semántica e sintáctica.

B/ Aspectos lingüísticos

4. Cal é a forma estándar correspondente á 2ª persoa de singular do pretérito perfecto dos seguintes 
verbos do texto: «dicir» e «ir»?

a) Dixeches e foches.

b) Dixestes e fostes.

c) Dixeches e fuches.

5. Como  se  chama  o  fenómeno  lingüístico  propio  do  galego  que  aparece  na  liña  1  cando  di:  
«ao escoitarmos falar»?

a) Perífrase verbal.

b) Infinitivo Conxugado.

c) Dativo de Solidariedade.

6. Cal é o procedemento de formación de palabras que se observa no termo «normalización»?

a) Derivación.

b) Composición.

c) Parasíntese.

7. Que  funcións  sintácticas  desempeñan  respectivamente  os  pronomes  átonos  subliñados  nestes 
fragmentos do texto: «definila» e «lles axuden»?

a) Complemento directo e Dativo de Solidariedade.

b) Complemento directo e complemento do réxime.

c) Complemento directo e complemento indirecto.

C/ Coñecementos literarios e contidos de “Lingua e sociedade”

8. Os poetas nobres que compoñen a letra e mais a música das cantigas son...

a) Trobadores.

b) Xograis.

c) Soldadeiras.

9. Cales das seguintes son obras do Rexurdimento galego?

a) Follas novas, Queixumes dos pinos e O porco de pé.

b) Cantares Gallegos, O divino sainete e Os Eoas.

c) Aires da miña terra, Follas novas e Os dous de sempre.

10. Indique cal das seguintes características NON se corresponde cos membros do Grupo «Nós».

a) Intentan modernizar e universalizar a cultura galega.

b) Inician a súa actividade literaria apartados da realidade galega.

c) Rexeitan as mostras folclóricas e tradicionais galegas porque contribúen a identificar a cultura 
galega cun excesivo localismo e ruralidade.

11.Que se entende por «diglosia»?

a) A  coexistencia  igualitaria  de  dúas  linguas  nun  mesmo  territorio,  tamén  denominada 
«bilingüismo harmónico».

b) A distribución desigual das funcións de dúas linguas que coexisten, de maneira que a autóctona 
asuma a práctica totalidade dos usos formais.

c) A convivencia de dúas linguas nun mesmo territorio en situación de desigualdade.

12. Cal  destas  leis  ten  unha  vinculación  importante  coa  consideración  e  uso  da  lingua  galega  na 
actualidade?

a) O Código Penal.

b) O Plan Xeral de Normalización Lingüística.

c) O Estatuto de Autonomía de Galicia.

Parte 2

Produción textual

Comente a opinión exposta por Elisa Fernández Rei, redactando un texto ben elaborado no que fale 
sobre as vantaxes e os inconvenientes da estandarización das linguas. Analice en particular o caso 
do galego. (Extensión: 100-120 palabras)

O texto pódese abordar desde diferentes perspectivas. En canto ás vantaxes que ofrece a estandarización,  
poderíanse comentar numerosos aspectos, como a garantía de que esa lingua non se vai perder pois queda 
reflectida  na  escrita  de  xeito  unitario,  as  mellores  competencias  lingüísticas  dos  seus  falantes,  a  
equiparación con outras linguas da contorna, o interese dos estranxeiros por aprendela...

En canto aos aspectos negativos, poderíase comentar a perda cada vez maior das peculiaridades léxicas  
(vocabulario  de  cada  zona)  e  fonéticas  (gheada  e  seseo)  pola  diferenza  entre  a  lingua  oral  e  a  lingua 
estándar escrita.

Neste  sentido,  poderíanse  constatar  as  consecuencias  que  isto  ten  para  o  galego  na  medida  en  que  
tendemos a calcar a normativa das linguas da contorna perdendo a particularidade que dá esencia propia á  
lingua.

Desde o punto de vista da expresión, valorarase a produción dun discurso correcto, claro, coherente, ben 
cohesionado  (uso  de  conectores  e  marcadores  textuais)  e  adecuado  a  un  rexistro  de  lingua  formal.  
Considerarase  daquela  positivamente  a  boa  estruturación  dos  contidos,  a  intelixibilidade  e  adecuada  
progresión da argumentación, o manexo dos recursos de cohesión e a correcta selección do vocabulario; e 
penalizaranse os erros de lingua e o emprego de expresións coloquiais ou propias da oralidade.

Criterios de cualificación

 Eficacia comunicativa e adecuación (1 punto)

– Trata e desenvolve todos os puntos cun contido relevante. (0,50 puntos)

– O rexistro, o formato e o ton axústanse á tarefa e ao propósito comunicativo. (0,50 puntos)

 Coherencia e cohesión (1 punto)

– As ideas e opinións son coherentes e están ben estruturadas en oracións e parágrafos. (0,50 
puntos)

– Fai un uso adecuado dos conectores e elementos deícticos propios do nivel. (0,50 puntos)

 Léxico (1 punto)

– Emprega un repertorio léxico variado sobre temas propios da etapa. (0,50 puntos)

– Usa con precisión léxico referido a situacións e ámbitos propios da etapa. (0,50 puntos)

 Gramática (1 punto)

– Aplica correctamente os coñecementos morfolóxicos propios da etapa. (0,50 puntos)

– Aplica correctamente os coñecementos ortográficos propios da etapa. (0,50 puntos)

 Puntuación intermedia: 

– No caso de que algún dos descritores non se cumpra, puntuarase con 0 puntos.

– Se se cumpre parcialmente, puntuarase con 0,25 puntos.

Materia: Lingua Galega e Literatura

Táboa de respostas do test

Marque cun X a letra da resposta que considere correcta:

Marque con una X la letra de la respuesta que considere correcta:

TÁBOA DE RESPOSTAS

Nº A B C

1 X

2 X

3 X

4 X

5 X

6 X

7 X

8 X

9 X

10 X

11 X

12 X

Preguntas tipo test / 6

Produción textual / 4

Total /10

